
					Gwirwyd y dudalen hon


Fe welodd ei hun yn priodi,

Genethig anwylaf y wlad;

Fe glywodd ei gyntaf anedig

Gan wenu 'n ei alw fe 'n "dad!"

Ni welodd ef gladdu ei briod a'i deulu,

Na deilen wywedig yn disgyn i'r ardd—

Na, breuddwyd ei febyd freuddwydiodd y bardd.



Fe glywai hen glychau Llanarmon,

Yn fachgen fe deimlodd ei hun,

Breuddwydiodd hen deimlad y galon,

Sef hiraeth am ddyfod yn ddyn.

Ni chofiodd ef helynt y dyddiau'r aeth trwyddynt,

Ond tybiodd fod popeth yn hyfryd a hardd—

Breuddwydion ei galon freuddwydiodd y bardd.



Er na bu un linell mewn argraff

O waith y breuddwydiwr erioed;

Fe wel ef ei waith yn gyfrolau,

A dynion yn rhodio fel coed,

A bechgyn yn darllen cynhyrchion ei awen,

Fe wel anfarwoldeb trwy gwsg, ac fe chwardd—

Breuddwydion ei galon freuddwydiodd y bardd.

